
Natora Noé iní yoii iki. Noéra
jakonhira joni iká iki, 
jatíbitianra Dios yoiti ixona
iki. Ja janontianra jabé jonibo
xaran, jabichores Dios keenai
keskati jaa joni iká iki. 



Diossen oinnara nato main 
jakonma bochobires iká iki, 
itan onsati ramianankanai iká 
iki, jaskatira jatíbi jonibo
jakonmai axekana iká iki. 



Diossen oinna nato main 
ichabires jakonma jaketianra, 
Noé yoia iki: “Enra shinanke 
jatíbi jonibo keyonoxon.”



Jaton jakonma kopíra nato neten ikonbiresi
onsati reteanankanai, jaskara iketianra en
jato keyoai, jatíbi nato neten ikáboyabi. 
Bepon jiwi wapóroawe, jawen chitébo 

awé, jaskáxon okenbekonbi ja 
wapóro xabábo boín boyawe, 

jemaori itan 
napoori, jene 
weinaketian.



Ja wapóro akin, min 
topóntira neskara iti
iki: Pacha kimisha
chonka pichika
metro jawen 
nenké, rabé 

chonka 
rabé metro, 
wetsa metro iti
naponbekon jawen
naxbá; jainoax chonka
kimisha metro, wetsa
metro iti naponbekon
jawen keyá.



“Meskó jawékiatibo
tsinkiwe, jaskáaxon
benxoawe. Mato betanbi

yoinabaon jawékiati
janon ixon”, akin.



Jainxonribira min weimati iki, jatíbi nato netemea
yoinabo, bene betan awinbora iti iki; jaboribira

miibetan mawákantima iki.



Rama jatíbi kerásma
yoinabo weimawe, 
kanchis bene jainxon
kanchis awin. Ikaxbi
kerás yoinaboribi, bene 
betan awinbichores weimawe.



Jatianra jenen ewan
retenaketian Noé, jawen
awin, jawen bakebo jainoax
jawen baban ewabo wapóro
meran weikana iki.



Baritia peokota rabé oxe, 
chonka kanchis netera iká iki. 
Jatianra Noé sokota pacha baritiaya
iká iki. Ja netenshamanribira aniparo
xamameax jene jokonai kinibo toebetana iki, 
jainoax bochikia naikanmea ani xepótibo
kepemebotana iki.



Chosko chonka nete itan chosko
chonka yaméra, nato main oi bei
jenéyamaa iki.



Ja jene bei keyáinataitoninra, 
wapóroribi toxbainata iki.



Jaskati ikonbiresi jenetiaxonra, jatíbi nato mainmea ani
manan keyábo, keyokin mapoa iki. Jatíbi nato mainmea
jiriabo, jiria ixon joinnaibo mawati keyota iki.



Jatianra Diossen Noé shinanna iki, 
jatíbi ja wapóro meran jabé iká
yoinaboyabi. 



Nato mai payannon ixonra niwe bemaa 
iki, jatianra moa jene tsosini peokota iki; 
aniparo xaman iká, jan jene jokonai
ani kinibora moa xepota iki, jainoax
naiorikea jene tewana ani

xepótiboribira moa 
xepota iki.



Cuervo ranhibata pekáora, 
mai tsosina onankaskin
Noekan xotó raana iki; ikaxbira 
ja xotó wapóroain joríbaa iki, jain
yakátira jaweranobi nokoyamaa
iki, maira jenen mapoapari iká iki.



Jawen rabé iti oxe, rabé chonka kanchis neteya
iketianra, mai moa kikinni manxana iká iki. Jatianra
Diossen Noé yoia iki: “Wapóroninmea jato
pikokinwe, min awin, min bakebo, min 

baban ewaboribi.”



Jaskata pekáora, jainxon Dios rabinoxon Noekan, jan
perakanxon yoina
menoti makan
tsamana iki. Jaskáxon 
bipakea iki, westíorabo
meskó yoina kerásmabo
jainxon noyai yoinabo
kerásmaboribi bipakea iki. 
Jaskáxon Dios rabikin, 
keyokin menoa iki.



Mato betan itan
jatíbi yoinabo
betan jatíbitian
jaskara
senenhabekonti joira
en benxoai, ja oinxon
onantira nato iki:

enra nokon koshki nai
koinbo meran ake, nato

netemeabo betan
jaskara ati joi en benxoa

ja oinxon onantira iti iki.



Mai mananhon
en nai koin
tsinkímaketian, 
jain nokon koshki
pikotara maton
oinnoxiki. Jatianra en
shinanti iki, mato betan itan

jatíbi yoinabo betan
jaskara senenhabekonti

en benxoa joi, jatianra
jan mato keyoti jenen

ewa bewetsatima iki.



Diossenra Noé, itan
jawen bakebo jakonhakin
shinanxonkin, neskara joibo yoia
iki: “Icha bakeakanwe itan nato
main kaikanwe. Noekan bakebo 
wapóroainoax mannabora 
Sem, Cam, Jafet iká 

iki, Camra Canaánman 
papa iká iki.”



“Ja kimishara iká iki, 
Noekan bakebo, jabaon chiní
bakebaon bakeara, nato main 
jakiribi kaikana iki.”



Akonbireskin nato netemea jonibo
noixonra, jawen jabicho bake jato

Diossen menia iki, jatíbi já ikonhaibo, 
mawáyamai jatíbitian

jati neteya ikanon ixon.



Romanos 3:23 Jatikaxbira ochakana iki, jaskara kopíra
moa Dios betan iamai, ochókana iki.

Romanos 6:23 Ochan kopí riki mawá, ikaxbi jawe kopímabi
noa Diossen meniai riki, jawen jatíbitian jati nete, non Ibo 

Jesucristo betanbi itaanan.

Hebreos 9:27 Jatíbi jonira westíoraibicho mawatai, jaskata
pekáora jaton akábo kopí jain bokantibo jato yoixonti nete

nokotai.

Efesios 2:8,9 Ja maton ikonhaa kopíresa, jakon shinanya
ixon, Diossen mato kishpinmaa iki, jakon jawéki maton aká

kopíma, jara jawe kopímabi, mato Diossen imaa iki.



Romanos 10:9,10 Jaskara ikaxa, tsoabi jawebi rabíresti
atipanyamake, jaton koshinbi ikanama ikax. Jawetianki min 

kexakanbishaman, Jesús riki nokon Ibo iki mia ikai, itan
mawákenbi Diossen jirimaaribi, jointiaxonbi min ikonhai, 

jatianra mia kishpinmeeti iki. Non jointinin riki, Dios ikonhati
jakon joni inoxon. Jatian kishpinmeeta inoxonra, non 

kexakanbishaman, Jesús riki nokon Ibo, iki noa iti jake.

Juan 3:16,17 Akonbireskin nato netemea jonibo noixonra, 
jawen jabicho bake jato Diossen menia iki, jatíbi já

ikonhaibo, mawáyamai jatíbitian jati neteya ikanon ixon. 
Nato netemea jonibo masá tenemati kopíra ayamaa iki, 
Diossen jawen bake nato neten raankin. Janra raana iki, 

jan akinnaton nato netemea jonibo kishpinmeekanon ixon.



1 Juan 5:11-13 Jatian ja Diossen yoiai riki, noa jatíbitian jati
nete menia, jatian ja jati nete iki jawen Bake ikonhaxon biti. 
Jaweratoboki moa ja Bake betan iki, jabora moa jati neteya

iki, ikaxbi jaweratoboki ja Bake betanma iki, jabora jati
neteoma iki. Enra ja Diossen Bake ikonhaibo iketian, mato
neskarabo wishaxonai, moa jatíbitian jati neteyabo mato

ikanai maton onannon ixon.

